
啓冊觀往載，搖懷考今情。終古已寂寂，舉世何營營。 

悟彼九仙妙，超然全至精。凝神契沖玄，化服淩太清。 

心同宇宙廣，體合雲霞輕。祥風吹羽蓋，慶霄拂霓旌。 

龍駕朝紫微，後天保常名。豈如寰中士，軒冕矜暫榮。 

 

 

晨登千仞嶺，俯瞰四人居。原野間城邑，山河分里閭。 

眇彼埃塵中，爭奔聲利途。百齡寵辱盡，萬事皆為虛。 

自昔無成功，安能與爾俱。將期駕雲景，超跡昇天衢。 

 

 

怡神在靈府，皎皎含清澄。仙經不吾欺，輕舉信有徵。 

疇昔希道念，而今果天矜。豈非陰功著，乃驗白日昇。 

焉用過洞府，吾其越朱陵。 

 

 

高真誠寥邈，道合不我遺。孰謂姑射遠，人神可同嬉。 

結駕從之遊，飄飄出天陲。不理人自化，神凝物無疵。 

因知至精感，足以和四時。 



 

 

 

高昇紫極上，宴此玄都岑。玉蘂散奇香，瓊柯流雅音。 

靈風生太漠，習習吹人襟。體渾希夷廣，神凝空洞深。 

蕭然宇宙外，自得乾坤心。 

 

 

返視太初先，與道冥至一。空洞凝真精，乃為虛中實。 

變通有常性，合散無定質。不行迅飛電，隱曜光白日。 

玄棲忘玄深，無得固無失。 

 


